
	“ЦОГ” сэтгүүлийн 1961 оны № 3 дугаараас

	Цогт охин тэнгэр сангийн захиалгаар Цагаан бамбарууш хэвлэлийн газарт 2025 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

НАЦАГДОРЖ МИНЬ ИЙМ ХҮН БАЙЛАА

	 

	Нөхөр Нацагдоржийг хувьсгалаас өмнө зүс таних төдий явсаар 1921 оны долоодугаар сард бие тулж танилцсан юм. Тэр үед нөхөр Нацагдорж, цэргийн яамнаа бичээчийн албан хааж мөн яамнаа байгуулсан хувьсгалт залуучуудын эвлэлийн «Жавхланг байгуулагч уурхай» (үүр)-ийн нарийн бичгийн дарга байсан. Миний бие энэ үед дотоод яамнаа байгуулсан «Хувьсгалыг бадруулагч уурхайн» нарийн бичгийн дарга байсан юм.

	Тэгээд бусад гурван яаманд байгуулсан уурхайн дарга ба нарийн бичгийн дарга нар цэргийн яаман дахь уурхай дээр хамтран хуралдахад нөхөр Нацагдоржтой сайн танилцсан юм.

	Нөхөр Нацагдорж, бие нарийхан, нуруу тэгш шулуун, царай цагаан, үс хөмсөг хар, цочмог харсан хүнд хялардуу юм уу гэмээр ажиглавал тийм биш, нүдний цагаан их, зовхи нимгэн бөгөөд гар хуруу цэвэр гоолиг, царайлаг залуу байсан юм. Монгол дээл голдуу өмсөх боловч мөн европ хувцас холимог хэрэглэдэг. Жишээлбэл зангиатай цамцны дээр монгол дээл өмсөж явна. Савхин гутал өмсөнө. Тэр үед ардын намын малгай гэж нэрлэж байсан ногоон хилэн малгай өмсөнө. Хааяа тоорцог өмсөнө. Сүүлийн үед үргэлж бүрх малгай өмсөж явах болсон. Бас цэргийн хувцас хааяа өмсөнө. Тэгж явахдаа хувцас нь цэвэр бөгөөд ямар хувцас боловч биедээ тохирсныг эдэлнэ. Тэр үед тамхи татах ба архи уухгүй арван долоо найм орчмын насны дунд зэргийн биетэй, хорин хэдэн насны үед цэцэг өвчний уршгаар цоохор болж нүүрийн дүрс бяцхан өөрчлөгдсөн юм.

	Нөхөр Нацагдорж зан ааш дөлгөөн даруу, үг цөөн, үерхэг нөхөрсөг, хүнийг хүндэтгэх нь дуурайлтай, ихэрхэг бардам зан огт байхгүй энгийн ярих буюу хурал дээр үг хэлэхийн өмнө нүдээ дээш харж бодлого тавьж байгаа юм шиг байгаад ярихдаа удаан болгоомжтой бодлоготой оновчтой цөөхөн үгээр санал шүүмжлэлээ тавих бөгөөд ер илүү сул үг хэлэхгүй.

	Нөхөр Нацагдоржийн эцэг тайж Дашдорж гэгч гэр ядуу хэрүүлч заргач, мөрийтэй тоглоом наадамд их дуртай, сүм хийдийн жас ноёд баядаас мөнгө юм зээлдэж аваад эгүүлэн өгөхгүй элдвээр аргацаан завшина. Тэгээд бусдад үлэмжхэн өр алдаж амьдралын байдал нэн дорой, хөвүүн Нацагдоржийнхоо олсон цалинд шүтэж нэгэн гэрийн дотор амьдарч байсан билээ.

	Нөхөр Нацагдорж нийгмийн гарлын талаар хэдий язгууртны гэр бүлийн дотор төрсөн боловч язгууртан ангиа түшээгүй ямагт ард түмний анги руу хандаж тэдгээрийн амьдралыг сонирхож явсаар жинхэнэ ардын зохиолч болж чадсан явдал түүний олон зохиолоор тодорхой буй тул давхарлан нуршаад яах вэ.

	Нөхөр Нацагдорж үндэсний монгол бичиг үсгийн боловсролыг анх сургуулиар сурсангүй аль мэдэх хүнээр заалгах буюу өөрийн идэвх оролдлогоор үзэж байгаад төсөөлөх болж дараа автономит засгийн сүүл буюу ардын засгийн эхний үед дотоод яамнаа туслах түшмэл бичээчийн албан хааж явсан их шавь Манзшир отгийн Сундуй гэгч бичиг үсэг ба зохиолын чадвартай хүнтэй найзлан танилцаж түүний бичгийн хэлбэр албан бичгийн зохиолын маягийг дуурайлгах буюу заалгах зэргээр ямагт харилцаатай бие биеэ харилцан ойлгож итгэлцсэн хүмүүс байсан юм. Тэгээд Нацагдорж Сундуйн тусламжаар бичиг үсгийн чадвартай болж хурдан бөгөөд гоёмсог сайхан бичээч болж албан бичгийн зохиол хийж чаддаг болсон юм.

	Нөхөр Нацагдорж зөвхөн сайн бичээч болох явдал хамгийн бага хэрэг болохыг мэдэж утга зохиолыг сурах судлахыг чармайн оролдож байсныг гэрчлэх нэгэн жишээг дурдвал Со. сайдын хөвүүн Дорлигжавтай үерхэн найзалж тэдний гэрээр ирж түүнээс элдэв үлгэр түүх, уран зохиолын номыг олноор авч уншдаг байсан юм. Би тэр Дорлигжавын гэрт хамт сууж байсан тул тодорхой мэдэх юм.

	Нөхөр Нацагдорж нэгэн өдөр өөрийн зохиосон янаг амрагийн захианы эхийг Дорлигжав бид хоёрт авчирч үзүүлээд аль зэрэг болж вэ, ямар засвар хийх саналаа өгнө үү гэснийг уншиж үзвэл маш сонирхолтой бичсэн тул санал засвар өгөх байтугай бид хоёр хуулж авсан боловч анхааралгүй хадгалж байгаад сүүлдээ дамжигдан алга болжээ. Тэр зохиолд чухам юу гэж бичсэнийг мартжээ. Эхний нэгэн бадагт ингэж бичсэн 

	 

	«Богино саравчны дор зогсож 

	Богд уулыг харваас борооны усанд шинэдээд ам бүрээс урссан рашаан булаг нь хоржигнон урсаж...» 

	 

	гэж эхэлсэн нь миний дотор тов тодорхой байна. Бусад нь миний тархинд юу ч үлдсэнгүй. Одоо тэр захианы эх буюу хуулбарыг сурвалжилбал олдож магадгүй. Энэ захиа бол нөхөр Нацагдоржийн хамгийн анхны зохиол ч байж мэднэ. Нөхөр Нацагдоржийн бичиг зохиолын чадварыг харгалзаж жанжин Сүхбаатар нараас цэргийн зөвлөлийн нарийн бичгийн даргаар ажиллуулсан юм. Дараа нь намын төв хорооны зохиолын хэлтэст ажиллаж нам улс төрийн мэдрэл хүмүүжлээ улам дээшлүүлж ирсэн юм.

	Нөхөр Нацагдорж, намын анхдугаар шалган цэвэрлэх комиссын бүрэлдэхүүнд томилогдож энэ шалгалтаар намайг шалгасан юм. Тэгээд надаас асуусан нь «Эв хамтын гуравдугаар интернационал гэдэг юу вэ?» ардын намд ямар зорилгоор элссэн тэгээд намын дүрэм мөрийн хөтөлбөрөөс хэд хэдэн зүйлийн асуулт тавьсны хариултыг өгсний дараагаар шалгав гэсэн баримт өгч дараагаар намд хэвээр үлдээсэн тогтоол гаргасан юм.

	Нөхөр Нацагдорж, Монгол Ардын Хувьсгалт Намын Хоёрдугаар Их Хуралд очих Улаанбаатар хотын намын төлөөлөгчдийн нэгэнд сонгогдож мөн их хурлаас хурлын нарийн бичгийн даргаар сонгогдож мөн их хурлаас намын төв хорооны бүгд хурлын гишүүнд сонгогдож явсан юм.

	Нөхөр Нацагдорж, 1921—1923 онуудад ардын хувьсгалт намын төв хорооны удирдлагын дор хувьсгалт залуучуудын эвлэлээс монголын анхны уран сайхан болох монголын үндэсний ший жүжиг янгуу хэмээх модон хөлт бүжгийн хуучин утгыг өөрчилж хувьсгалын утгаар сольж зохиох ба манж амбан Сандог хөөсөн, автономитын хар шар феодалын дарлал, гамин, бароны харгис түрэмгийлэл, тэднийг ардын нам ба ардын хувьсгалаар ялж дийлсэн зэрэг утга бүхий урт богино жүжгүүд ба Бээжин лам, Ши мэргэн, Тансан, Ушаандарын хөвүүн гэх зэрэг жүжгүүдийг тавилцах ба жүжгийн дууны үгийг зохиох ажилд ухаан бодлого, гар хуруу оролцоогүй жүжиг үгүй юм.

	Нөхөр Нацагдорж өөрөө жүжигт тоглохдоо голдуу эмэгтэй хүн болж тоглох авьяас дуртай байсан юм. Тэрхүү Ушаандар Хан хөвүүн, хатан Мандарваа хоёр хүүхдийн хамт цөлөгдөж хээр цөл газар явган явж өлсөж ядран гуяныхаа махыг шулж хүүхдэдээ идүүлж явсан ба дараагаар бярманууд ирж хоёр хүүхдийг булаан авч явсан зэрэг уяралтай зохиол байсан юм. Тэгээд ардын аман зохиолд «уйлъя гэвэл Ушаандарыг унш», «Инээе гэвэл Илдандийг унш» гэж (энэ үлгэрийн далайд бий) ярьдаг бөгөөд Ушаандар хан хөвүүний туужаас авсан дууны үгэнд «Өгөр толгойт хоёр түшмэдээс болж өчнөөн их зовлонг эдэлж явна», «алаг хоёр үрийг минь ааш муутай бярманд барьж өгөв», «цэнхэрлэн харагдана, цэцэг жимстэй уул юм, чин зоригийг баривал цэнгэж болмоор уул байна, хө» гэх жишээтэй олон уйтгарт дуунуудыг боловсруулсан юм. Одоогийн дуулж буй «Цэнхэрлэн харагдана» гэдэг дуу бол тэр мөн. Харин үгийг засаж хэрэглэсэн байна. Энэхүү дуу бол уг нь Ушаандар хан хөвүүний туужаас авч нөхөр Нацагдорж зохиосон болно.

	Нөхөр Нацагдорж шийний зохиол бүхнийг ганцаар дур мэдэн зохиодог биш бусад нөхдөөс зөвлөгөө саналыг авдаг, ялангуяа Сундуйгаар хянуулж засуулах зэргээр хамтран ажилладгаас бус биеэ тоосон ганц хүн биш байсан юм.

	Нөхөр Нацагдоржийн уран зохиолч болох оюун билиг авьяас нь улам өрнөж ирсэн бөгөөд уран зохиолчид нь жинхэнэ зохион байгуулалттай болж чадаагүй үест хуучин цэнгэлдэх хүрээлэн гэж байсан бөмбөгөр ногоон байшингийн нэгэн тасалгаанд Нацагдорж нарын зэрэг арваад залуучууд дүгрэг ширээ тойрон сууж уран зохиол бичих сургууль хийхэд нөхөр Нацагдорж хэлж байсан нь «зохиолыг бичихийн урьдаар уран зохиолын номыг их унших хэрэгтэй, зохиол бичихийн өмнө сайтар боловсруулан бодох хэрэгтэй юм. Жишээлбэл зохиогч хүн юуны тухай зохиол бичих, хэрхэн эхлэх, хэрхэн дуусах ба тэр зохиох зүйлийн чухам үнэн байдал ямар билээ гэж бодох хэрэгтэй» гээд өөрөө байшингийн тааз өөд хялайн харж бодож үзүүлж хэлж байсан юм. Тэгээд дүгрэг ширээ тойрсон арваад залуус сууж байгаад хүн бүр нэгэн бадаг шүлэг цээжээр дэс дараалан хэлж тэдгээрийг тэмдэглэж авахаар хэлэлцэж эхлээд нэгэн хүн нэгэн бадаг хэлэв. Дараах хүн  нэгэн бадаг хэлэв. Гурав дахь ээлж Нацагдоржид тохиолдсонд түүний хэлсэн нь «таван тивийг их гэж цуцахгүй» гэв. Тэгээд дараах хүн нэг нэгэн бадаг шүлэг хэлсэн нь бүгд шүлгийг дэс дараалан уншиж үзвээс зарим газар утга нийлэн зарим газар утга зөрөлдөн зарим газар инээдэмтэй болж их л сонирхон инээлдэж байв. Тэгээд энэхүү хүн хүний хэлсэн шүлгийг нийлүүлж утга тохирсон шүлэг болгохоор нэгэндээ даалгаж байсан билээ. Дараагаар хүн бүр таван минутын шүлэг, уралдан бичих болж дугариг ширээ тойрон суусан залуус дуу хурааж харандаа цаас барин тонгойлцоно.

	Нацагдоржийг ажиглавал шанаагаа түшиж нүдээ дээш харан бодож байгаа шиг харагдана. Түдэлгүй харандаа цаас авч хэдхэн бадаг шүлгийг хоёр гурван минутын дотор бичээд бусдаас түрүүлж тэрхүү шүлгээ уншсанд их л сонирхолтой гоё хурцаар бичсэн байсан юм. Юуны тухай шүлэг болохыг мартжээ.

	Нөхөр Нацагдорж 1929 оноос эхлэн уран зохиолын ажилд ихээхэн шургуугаар ажиллаж ирэхдээ «Миний нутаг» гэдэг алдарт шүлэг ба бусад өгүүллэг, найруулал нэлээд олныг бичсэнийг хүн бүр мэдэх тул давхарласангүй. Гагцхүү «Миний нутаг» гэдэг шүлгийн зэрэг хэдэн зохиолыг анх уран зохиолчдын санд олж авсныг ярих хэрэгтэй байна.

	1929 онд Улаанбаатар хот дахь Лениний нэрэмжит клубт Монголын уран зохиолчдын хурал хуралдаж нөхөр Нацагдоржийг холбооны даргаар сонгож бусад тэргүүлэгчид Ц. Дамдинсүрэн нарын зэрэг хэдэн хүний бүрэлдүүнтэй сонгосон юм. Дараагаар нөхөр Дамдинсүрэн даргаар томилогдож удалгүй гадаадын сургуульд явах болж зохиолчдын холбооны бүх бичиг хэрэг болох нэгэн хар хавтастай юмыг над шилжүүлэн өгсөн билээ. Тэр хавтсанд хэдэн цохимол гар бичмэл байсны дотор «Миний нутаг» гэдэг шүлгийн зэрэг хэдэн уран зохиол байсан юм. Тэгээд нөхөр Дамдинсүрэнгээс хэлсэн нь: манай уран зохиолын санхүү болох 500 төгрөг байх учиртай. Гэтэл нөхөр Нацагдорж хувьдаа зарцуулжээ. Нөхөр Нацагдоржоос тэрхүү 500 төгрөгийг төлөх чинээгүй, миний зохиосон энэхүү «Миний нутаг» гэдэг шүлгийн зэрэг цоморлогийг авна уу гэсэн тул уг шүлгүүдийг уншиж үзвэл нэлээд сайн чадалтай зохиосон тул 500 төгрөгтөө бодож авч тэрхүү 500 төгрөгийг Нацагдоржоор төлүүлэхийг байлгахаар зохих газар хэлбэл 500 төгрөгийн үнэтэй авахад татгалзахгүй гэж зөвшөөрөв. Тэгээд «Миний нутаг» гэдэг шүлгийн зохиол анх уран зохиолчдын шинэ соёлын өвд орж ирсэн үнэн түүх ийм юм. Тэгээд энэхүү «Миний нутаг» гэдэг шүлэг нь намын есдүгээр их хуралд намын төв хорооноос тавьсан соёл боловсролын илтгэлд сайшаагдан орж батлагдсанаас хойш энэхүү шүлгийн алдар ихэд дэлгэрч ард түмэн сонирхон сонсох, унших болсноос гадна жүжигчин Дамдинбазар гэгч хуучирт оруулж аялгуутайгаар уг шүлгийг уншиж ард түмний сонирхлыг ихэд татаж зарим сонсогчид уйлах, дахин дахин хэлүүлэхийг шаардах буюу улсын их баяр ёслолын дайллага, гадаадын зочдыг ирэхэд дайллага дээр Дамдинбазарыг хуучрын хамт ирүүлэн шүлгийг уншуулахад гадаад дотоод хэн боловч сонирхохгүй өнгөрч байгаагүй юм.

	Нөхөр Нацагдорж Шинжлэх Ухааны Хүрээлэнд шилжин ажилласнаас хойш эх орны эрдэм шинжилгээний ажлын ихээхэн сонирхож монголын эртний үеийн түүхийг ихээхэн судлах болсон тул гадаад хэл дээрх монголын түүхийг орчуулах ажлыг хийсэн юм.

	1933 онд монголын эртний үеийн товч түүхийг бичихэд Грумм-Гржимайло, Владимирцов нарын бичсэн монголын эртний түүхийг орчуулж өгч уг түүхийг зохиоход ихээхэн туслалцсанаас гадна дотоод яамны төв сургуульд монголын эртний үеийн түүхийг заахдаа хүнээс эхлэн Чингэсийг дуустал зааж тэр заасан их хичээлээ товчлон хураангуйлж хэдхэн хуудсанд багтаан яруу найргаар бичиж шинжлэх ухааны толь сэтгүүлд хэвлүүлсэн юм. Тэгж бичиж эхлэхдээ «Манай монгол улс бол маш эртний улс аа...» гэж эхлээд дуусахдаа «түмэн оны энхийг ийнхүү тэмцэн бүтээнэ» гэж дууссан юм.

	Нөхөр Нацагдорж хорин хэдэн настай байхдаа хуучин түшээт хан аймгийн эрдэнэ ван Намсрайн хөвүүн Палан гэдгийн буцмал гэргий Пагмадуламтай анх гэр бүл болсон боловч сүүлдээ тохирохгүй болж салаад нэгэн орос эхнэр авч гэрлэсэн юм.

	Тэгээд хоёр биедээ харилцан маш янаг хайртай бөгөөд үнэхээр сэтгэлээр ханилсан хүмүүс байсан юм. Гэрт нь очиход хоёул зан сайн, ирсэн хүнийг боловсон байдлаар хүндэтгэх зочлох, гэрийн дотоод байдал боловсон цэвэр, тэр хоёул эвтэй, уйтгар гуниг байхгүй эгшигт хайрцаг тавьж сонсох, бүжиг хийх зэргээр үргэлж баяр жавхлантай хөгжилтэй байхыг олон удаа үзсэн юм.

	Тэгээд орос эхнэр нь Нацагдоржийн архи уухыг хориглоход үгэнд нь тэр дуртайяа орж мөн эхнэр түүний олсон цалин мөнгийг гардан хадгалж илүү зардалд үрүүлэхгүй арвилах хэмнэх зэргээр гэрийн аж амьдралыг засаж сайжруулж байсан юм. 

	Гэтэл:

	1936 онд нөхөр Нацагдоржийн орос эхнэрийг гэнэт албадан салгаж нутагт нь явуулснаас хойш Нацагдарж үргэлжийн гунигт байдалд орж царай зүс алдаж согтууран явах болсон зэргийг сонсож миний бие нэгэн өдөр гэрт нь очвол ганцаар маш уруу царайтай гөлрөн сууж байхад нь мэндэлж гар барилцан суусны дараа Нацагдоржийн хэлэх нь: 

	― Нөхөр чинь эхнэрээсээ амьдын хагацал болсныг та сонссон биз? гээд өөр юм төдийлөн ярьсангүй алмайран гуньсан байж билээ. Тэгээд 

	― Би Москвад явах болсноо чамд баяр болгон сонсгоё гэж ирсэн гэхэд 

	― Сайн байна. Чи орос хэл мэдэх үү? гэсэнд 

	― Үгүй гэв. 

	― «Орос хэл сурах хэрэгтэй» гэж захив. 

	За тэгээд явахын мэндийг хүргэж гар барилцан салснаас хойно дахин учирсангүй. Москвад очсон хойно сонсоход нөхөр Нацагдоржийг архи ууж согтууран яваад гудамжинд нас барав гэж сонссон. Ингээд энэ тухай товчлон дуусгаж тэмдэглэх нь нөхөр Нацагдоржтой 1921 оны ардын хувьсгалын аугаа их ялалтын үр ачаар үзэж танилцаж хувьсгалт залуучуудын эвлэлийн гишүүнд элсэж мөр зэрэгцэн ажиллаж явснаа санаж, монголын хувьсгалын шинэ уран зохиолын санд хувь нэмрээ оруулж хойчийн үлдэх залууст үлгэр жишээ болох сайхан зохиолуудыг үлдээж өгсөн үйл хэргийн том бүтээлүүд нь үргэлж мөнх дурсагдаж явахыг дуртган энэхүү бяцхан өгүүллийг бичив.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


Хэвлэн нийтлэлийн мэдээлэл

	 

	“ЦОГ”

	НИЙГЭМ • УЛС ТӨР • УТГА ЗОХИОЛЫН СЭТГҮҮЛ

	Монголын зохиолчдын эвлэлийн хэвлэл

	 

	“ЦОГ” сэтгүүлийн 1961 оны № 3,

	68- 74-р тал

